
པར་ངོས་གཙོ་འགན་པ། མིག་དམར་དོན་གྲུབ། རྩོམ་སྒྲིག་པ། བདེ་ཆེན་དབང་མོ།

༣ རྩོཐོམི་རིརིག་གརི་དརི་ཆོ་མིཐོཐོན་པོཐོརི་སྒྲེསྒྲེང་། །མིརི་ཆོཐོས་ཀྱིརི་བསམི་བློཐོ་གནམི་སརི་ཁྱབ།།

སྟོསྟོན་གྱིགྱི་སྙེསྙེ་མ།
2023ལོའི་ཟླ་བ3པའི་ཚེས31ཉིན།

གཟའ་པ་སངས།

མི་ཚེ་རི་ངོགས་རྦབ་ཆུ་བཞིན།།
ཡུད་ཙམ་མི་སྡོད་དམའ་སར་བཞུར།།
ཆུ་ལ་བྱིང་པའི་རྡུལ་ཕྲན་ཡང་།།
གཞན་དབང་འབངས་སུ་ཚུད་པ་ཡིས།།
མི་འདོད་གནས་སུ་བགྲོད་པར་བྱེད།།
ས་གནས་རྣམ་སྨིན་རིག་འཛིན་ཀྱེ།།
མི་འཆི་རྟག་པར་འཚོ་བ་ཡི།།
འཕྲུལ་གྱི་མན་ངག་གང་ནས་རྙེད།།
བཙོན་དུ་ལྷག་པ་ཡོད་དོ་ཅོག།
རྣམ་པར་རྟོག་པའི་ཆན་གྲི་ཡིས།།
སྐལ་ལྡན་རྣ་གཤོག་བཅད་ཟིན་ནམ།།
དབེན་པའི་རི་ལ་བཅས་ན་ཡང་།།
དཔྲལ་བར་གཉེར་རིས་དུ་མ་སྤུངས།།
དཀར་པོའི་སོ་ཡང་སེར་བ་ཡིས།།
ནུབ་རིར་ཤོག་ཅེས་གཡབ་དང་མཚུངས།།
ཁ་ལ་ལྟོ་དང་རྒྱབ་ལ་གོས།།
རྐང་ལ་ལྷམ་ཡང་མི་ལྡན་པའི།།
ཅོལ་ཆུང་དཔུང་མེད་བྱིས་པ་གང་།།
བཀྲེས་དང་སྐོམ་པས་མི་གཟིར་བར།།
ལྷགས་པའི་རྒྱ་ལས་ཅི་ལྟར་གྲོལ།།
ཚེར་མའི་ཐང་ཆེན་གང་ལྟར་བརྒལ།།
མེ་ལོང་ནང་གི་བདུད་སྲིན་མས།།
ཞིམ་མངར་རྒུན་ཆང་འདྲེན་པའི་དུས།།
རྣམ་ཤེས་རབ་རིབ་སྦྲིད་ནས་འགྲོ།།
འཁྲུལ་པའི་རྨི་ལམ་མང་པོ་ཡང་།།
ཡང་དག་བདེན་པར་ཞེན་པ་ཡིས།།
སྲིད་པར་བསྐྱར་དུ་གོལ་བར་ངེས།།
འདི་དག་ཁོག་ཏུ་མཆེད་པའི་དུས།།
ལྷིང་འཇགས་ཟེར་བ་ངང་གིས་ཤི།།
སེམས་པ་ཞེད་ཅིང་རབ་ཏུ་འདར།།

༼ གཞི་ཚང་ཟླ་བ་གྲགས་པ། ༽

ཆ་རྒྱུས་ཅི་ཡང་མེད་ལ།
འབྲེལ་བ་ཤིན་ཏུ་ཟབ་པའི།
དབུས་གཙང་བ་དང་།
ཨ་མདོ་བ།
ཁམས་པ་བ།
ནང་མ་ཁང་ཞིག་ནས་འཛོམས།

ཆང་ཕོར་དང་ཆང་ཕོར་
གཏུགས་རེས་བྱས་ཏེ།
བདུད་རྩི་བསིལ་མ་གཙང་
བཞེས་ཡང་ཡང་གནང་ནས།
སྙན་འཇེབས་ཀྱི་དབྱངས་རྟ་རེ་རེས།
སེམས་པ་དང་སེམས་པ་
འཁྲེང་འགོ་བརྩམས་རྗེས།

ལག་པས་ལག་པར་འཇུས་ནས།
ཚོན་མདོག་མི་གཅིག་པའི་
གློག་འོད་ཁྲོད་དུ།
ཆོབ་ཆོབ་ལྡུར་ལྡུར་གྱི་གར་
སྟེགས་སྟེང་དུ།
ལྡེམ་མྱུར་གྱི་སྟངས་སྟབས་མངོན་བྱུང་།

དགོད་སྒྲས་ཁེངས་པའི་མཚན་མོ་དེར།
གར་མ་སུ་ཞིག་དང་།
གླུ་པ་གང་ཞིག།
ལྟད་མོ་བ་དང་བཅས།
ནང་མ་ཁང་གི་མགྲོན་པོ་མཐའ་དག།
འཛུམ་དམུལ་དམུལ་གྱིས་བཞད་ཡོད།

ཡིད་འོང་གི་རྨི་ལམ་ཞིམ་པོ་དེ་ལས།
དུས་ནམ་ཞིག་ལ་རང་དབང་མེད་པར།
མི་འདོད་བཞིན་དུ་སད་དགོས་ཨང་།

༼ ལྷ་ཚང་ཚུལ་བསྟན། ༽

ཡག་པ་ལོས་ཡིན་མིག་གི་དབང་པོ་བཀུག་སོང་། །
འདང་ཆེན་ལོས་ཡིན་ཚེ་ཡི་དམ་ཚིག་འཕྲོག་སོང་། །
ཡིན་ཡང་ཁ་ཡིག་རི་མོ་སྐོར་ལོག་ཡིན་བྱུང་། །
མི་ཚེ་མ་རྫོགས་སྔོན་ནས་དམྱལ་བར་བརྫངས་སོང་། །

དགའ་བ་ལོས་ཡིན་དྲན་པ་རྟག་ཏུ་བྲུག་སོང་། །
དུང་བ་ལོས་ཡིན་སྙིང་རླུང་ཁྱོད་ལ་ཕྱོགས་སོང་། །
ཡིན་ཡང་ལས་འཕྲོའི་དར་ཤིང་ས་རུ་འགྱེལ་བྱུང་། །
སྡུག་བསྔལ་མེ་ཏོག་ཡ་ཆུང་མཐིལ་ནས་ངུས་བྱུང་། །

འཁྲེང་བ་ལོས་ཡིན་ཡོད་ཚད་ཁྱོད་ཕྱིར་བཏང་སོང་། །
སེམས་པ་ལོས་ཡིན་རེ་སྒུག་ལོ་ལ་བསྙལ་སོང་། །
ཡིན་ཡང་ཕྱི་ཐག་རྨ་ཀླུང་རྒྱང་ལ་འཐེན་བྱུང་། །
ཁེར་ཧྲེང་གདུང་བའི་དུས་ཚོད་ཚེ་ལ་བསྲིངས་བྱུང་། །

ཡིད་འཕྲོག་ལོས་ཡིན་སྙིང་གི་ཕྱེད་ཀ་བརྐུས་སོང་། །
ཡིད་གཅུགས་ལོས་ཡིན་རྨི་ལམ་རབ་ཁར་བཞད་སོང་། །
ཡིན་ཡང་འགྱུར་ལྡོག་སྒྱུ་འཕྲུལ་གཤིས་ལ་འདྲེས་བྱུང་། །
ན་ཟུག་ཚེར་མའི་རྨ་ཁས་རྟག་ཏུ་མནར་བྱུང་། །

བརྩེ་བ་ལོས་ཡིན་མཛའ་བའི་འོ་ཆུ་འདྲེས་སོང་། །
མཐུན་པ་ལོས་ཡིན་ཤ་ཁྲག་གཅིག་ལ་བསྡེབས་སོང་། །
ཡིན་ཡང་དམིགས་འདུན་ལམ་ཁ་གཉིས་སུ་གས་བྱུང་། །
ཚེ་ཡི་སྙིང་པོ་ནམ་མཁའི་པདྨོར་བསྙེགས་བྱུང་། །

ན་ཚོད་སྤང་གི་མེ་ཏོག་མཉམ་དུ་བཞད་སོང་། །
སྣང་བ་འཇའ་ཡི་ཚོན་མདང་སྙིང་ལ་བབས་སོང་། །
ཡིན་ཡང་གཏན་ཚུགས་ཆུ་བོའི་རླབས་ལ་འགྲན་བྱུང་། །
ཁྲེལ་གཞུང་ནད་ལ་སྦྱར་བའི་ནམ་ཟླ་བསུས་བྱུང་། །

ཆུང་འདྲིས་བློ་ལ་སིམ་ནས་འདང་ལ་འདྲེས་སོང་། །
ཁ་ཚིག་སེམས་ལ་བཞུར་ནས་ཡིད་ལ་བརྐོས་སོང་། །
ཡིན་ཡང་འདུ་བྲལ་ཆོས་ཀྱི་སྤྲིན་པ་འཁྲིགས་བྱུང་། །
བདེ་སྐྱིད་ཉི་མ་གཞོན་ནུ་རྒྱང་ལ་དེད་བྱུང་། །

ཐོག་མའི་འཛུམ་ཆུང་སྤྱན་ཟུང་རུམ་ལ་ཚེས་སོང་། །
གཉོམ་ཆུང་སྐད་ཆ་ལུས་སེམས་གཏིང་ལ་འཛུལ་སོང་། །
ཡིན་ཡང་ཨ་གསར་འོ་མ་སྐྱུར་ལ་བབས་བྱུང་། །
འཁོར་བའི་ཨ་ཕོ་འཁྱག་པའི་ཆུ་ལ་གཡེང་བྱུང་། །

༼ གངས་ཆུ་ཤེལ། ༽

སྙིང་ལགས།
དུས་ཚོད་ཀྱི་འཆར་ཡན་ངོས་སུ།
མྱོང་མི་ཚར་བའི་ས་སྲོད་བྲིས་ཡོད།
མཚམས་སྤྲིན་གྱི་མེ་ལོང་གསལ་བས།
ཞེ་འདང་གི་འཛུམ་ཆུང་དཀྲོལ་འོང་།

སྙིང་ལགས།
གཙང་པོ་སྙན་པས།
རྨི་ལམ་གཅུན་དགོས་མི་འདུག།

སྨག་གི་གྲིབ་གཟུགས་འཁྱག་སྣང་མི་དགོས།

སྙིང་ལགས།
རྒྱང་རིང་ཁ་གཏད་དུ་འགྲེངས་པའི་དྲན་པ།
མཛེས་སྡུག་གི་ནམ་མཁའ་ཡངས་པོས།
སེམས་དྲོད་ཀྱི་ཉི་འོད་རྔུབ་ཆོག།

སྙིང་ལགས།
རྡུལ་ལ་ཡན་པའི་ཁམས།

འཚོ་བའི་དགའ་སྐྱོ་ནང་གི་ཞེ་
འདང་གི་མཛུབ་དཀྲིས་དམར་པོ།

སྙིང་ལགས།
བེམ་གཟུགས་སུ་འགྲེངས་པའི་རྣམ་ཤེས།
གངས་རིའི་ཕང་བ་རུ་བརྗིད་ཅིང་
རྔམ་པའི་གྲིབ་མ།
སྐྱེ་བ་ཚེ་རབས་སུ་བསགས་པའི་
དྲན་པའི་རྡུལ།

སྙིང་ལགས།
རླུང་དམར་གྱིས་སྤྲིན་པ་གཤགས་རུང་།
འཛུམ་མདངས་ཀྱི་ས་སྲོད་ཁོ་ན་སྙིང་དུ་སྡུག།

སྙིང་ལགས།
ཚོར་བའི་ཁམས་ཀློང་དུ།
འུ་གཉིས་གཞིས་བྱེས་ལྷན་འཛོམས་ཡིན།

༼ གུ་དཔལ་ཤིས། ༽

སྙིང་ལགས།

སེམས་འགྱུ་ངོས་
ཀྱི་སྒྱུ་འཕྲུལ།

སྨུག་སྤྲིན་དུམ་བུ་ལྡིང་བའི་རི་སུལ་ནས། །
ལྷ་མོ་དེ་ནི་ཞི་བའི་ཚལ་དུ་གནས། །
མོས་གུས་ཡིད་ཀྱི་ཟླ་བ་ཚེས་པ་ན། །
སྐྱེ་འཆི་མེ་ལོང་སྒྱུ་མའི་ངོས་སུ་གཡོ། །
ཡིད་ཀྱི་དང་བའི་བཅོས་མིན་རྣམ་འགྱུར་ལ། །
སྙན་ཚིག་དབྱངས་ཀྱི་རིག་བྱེད་ཡང་ཡང་འདར། །
སེམས་འགྱུ་སྣང་བ་ཡོལ་བའི་ཏིང་འཛིན་གྱིས། །
ཟག་མེད་ཐར་བའི་ལས་སར་ཅི་ཡང་འདྲེན། །
རབ་མེད་གཙང་པོ་འདི་ཡིས་མཐའ་ཁ་ནས། །
སྙིང་རྗེའི་མེ་ཏོག་ལན་གཅིག་འཐོར་བ་ན། །
རླུང་གི་རྒྱལ་མཚན་གཡོ་བའི་འདི་ག་ནས། །
སེམས་ཀྱི་ན་བུན་ཁུར་ནས་རྒྱང་དུ་བཞུད། །
རྣམ་རྟོག་བྱེ་མའི་ཐང་ཆེན་འདི་དག་ནས། །
ལས་ཀྱི་བྱམས་དུང་བོར་བའི་ཤུལ་དུ་ན། །
ཚོར་ཤེས་རླུང་གི་དེད་པའི་གྲིབ་སོ་འདི། །
ཉི་ནུབ་བཞིན་དུ་ཚུར་ཚུར་འོང་གི་འདུག །
བརྩེ་བའི་སྤྱན་ཟུང་ཤོར་བའི་ཐང་ཆེན་ནས། །
འཛུམ་པའི་ཟླ་བ་སྙིམ་པའི་ངང་ཚུལ་གྱིས། །
བར་ཐག་ལས་ཀྱི་མེ་ལོང་བྱིལ་བྱིལ་འདི། །
ལྷད་མེད་ཞི་བའི་མདངས་སུ་གཡོ་བར་བྱེད། །
སྣང་བ་མཚོ་ཆེན་ལྡིང་བའི་རི་སྒང་ནས། །
ཟིལ་བས་ཆར་ཆུ་བརླན་པའི་མེ་ཏོག་ལ། །
མྱ་ངན་སྐྱེ་འཆི་མངོན་པའི་གྲུ་ཟུར་ནས། །
ཁྱེད་ལ་ཡིད་སྙིང་ཤོར་བའི་འཕགས་མ་ཀྱེ། །
སྐྱོན་བྲལ་དྲི་ངད་འཐོར་བ་ལན་གཅིག་མིན། །
ཟླ་བའི་འོད་ཟེར་བྱིལ་བྱིལ་བྱེད་པ་ན། །
ང་ཡི་མཐོང་སྣང་བྱིན་པའི་གཟི་བྱིན་ལ། །
ཚེ་རབས་ལས་ཀྱི་མཛའ་བ་རིང་དུ་བཀུར། །
ཡིད་ཀྱི་མཚོ་མོ་མ་སྲུབ་སྙིང་རྗེའི་མ། །
མཐོང་བའི་རབ་གསལ་ངོས་ཀྱི་ཞི་བ་མ། །
གང་གི་འཕྲིན་ལས་མཇལ་བའི་ཞབས་རྡུལ་དུ། །
དགེ་བའི་ཚོཊ་ཀྱི་དཀྱིལ་འཁོར་རིམ་གྱིས་འཐོར། །
བརྩེ་བའི་ཟླ་གཞོན་ཀུན་ཏུ་འཛུམ་པ་ན། །
སྙིང་རྗེའི་པད་མའི་འཁྲི་ཤིང་འཐོར་བའི་རྗེས། །
མཐོང་གྲོལ་འོད་ཟེར་བརྡ་ལ་སྐུལ་བས་ན། །
ལེགས་པར་མཆོག་མ་ཉིད་ལ་སྐྱབས་སུ་བསྙེན། །
སྙིང་རྗེའི་སིལ་མའི་བསིལ་སྒྲིབ་རེ་རེ་ནས། །
བྱམས་པའི་བརྩེ་བའི་འོད་རྡུལ་འཕྲོས་པ་ན། །
ཁྱོད་ཉིད་ཚལ་དུ་བདག་ཡིད་དྲན་པ་གཡོ། །
སྐྱེ་བའི་ཚེ་རབས་ཉིད་ལ་བྱིན་པར་མཛོད། །
རླུང་གིས་འདུ་བྱེད་གཡོ་བའི་སྤྱན་རས་ལ། །
ཚིག་གི་སྤྱན་ཆབ་འདྲེན་པའི་ལེགས་ལྡན་མ། །
ཟོལ་མེད་ཉམས་ཀྱི་འགྱུར་བ་འདི་དག་ལ། །
བདག་ཡིད་པདྨའི་མགྲིན་པ་སྙིང་ལ་ཞུགས། །

༼ ཁམས་པ་རབ་དབྱངས། ༽

ནང་མ་ཁང་གི་
མགྲོན་པོ།

འཚོ་བའི་འཁྱག་
རོམ།

འཇིགས་སྐྲག།

ཚད་གཉིས་ཨང་ཐིག་གཤོར་དང་།
ནང་དོན་ཕུན་སུམ་ཚོགས་ཡོད།

དཀར་མཛེས་ཁྱབ་བསྒྲགས།ཁམས་པའི་འཕྲིན་སྦྱོར།


